
Sekretari Gjeneral i FIBA Botës vizitoi FBK-në

Njeriu i parë i basketbollit në botë, Andreas Zagklis ka vizituar Kosovën më 6-7 tetor. Zagklis fillimisht ka 
vizituar Federatën e Basketbollit të Kosovës, ku është takuar me drejtuesit e FBK-së, Arben Fetahun, 
kryetar i FBK-së dhe Elvira Dushkun, Sekretare e Përgjithshme.
Sekretari Gjeneral i FIBA Botës është njoftuar me stafin e FBK-së dhe ka parë nga afër zyrat se, ku punojnë 
dhe çfarë pune bëhet për basketbollin e Kosovës. Zagklis është shprehur shumë i kënaqur me pritjen që i 
është bërë. 
Sekretari Gjeneral i FIBA Botës, Andreas Zagklis gjatë vizitës në Kosovë, së bashku me drejtuesit e FBK-së, 
janë takuar me krerët e Komitetit Olimpik të Kosovës, si dhe janë takuar me Kryetarin e Komunës së 
Prishtinës, Përparim Ramën, kurse takimi i fundit i Sekretarit Gjeneral të FIBA Botës, Andreas Zagklis në 
Kosovë ishte me Ministrin e Kulturës, Rinisë dhe Sportit, Hajrulla Çeku. Zagklis ka theksuar se basketbolli, 
gjegjësisht FBK-ja ka nevojë për ndihmë institucionale për zhvillimin e këtĳ sporti në Kosovë dhe duhet 
shikuar mënyra se si të përkrahen këto projekte, që janë shumë të rëndësishme dhe jetike për zhvillimin e 
basketbollit në Kosovë. Ai po ashtu ishte i pranishëm në finalen e Superkupës Mbarëkombëtare në Mitrovicë 
ndërmjet Trepçës dhe Tiranës.

Superkupa e Sigal Prishtinës

Sigal Prishtina ka triumfuar në Superkupën e Kosovës 
në basketboll, duke mundur Trepçën me shifrat 73:54 
në finalen e zhvilluar në Prishtinë. MVP i Superkupës 
është shpallur Lejson Zeqiri, çmim të cilin ia ndau 
Sekretarja e Përgjithshme e Federatës së Basketbollit 
të Kosovës (FBK), Elvira Dushku, ndërsa kryetari i 
FBK-së, Arben Fetahu ia ndau trofeun kapitenit të 
Sigal Prishtinës, Dardan Berisha.

Bashkimi triumfon te femrat në Superkupë

Bashkimi te femrat ka triumfuar në Superkupën e Kosovës 
më 9 tetor, duke mundur në finale Penzën me rezultat 63:70. 
MVP e Superkupës është shpallur Arbnore Përquku, çmim 
të cilin ia ka ndarë Linda Shala, që po ashtu dorëzoi trofeun 
te kapitenia e Bashkimit, Aulona Muhadri. Para ndeshjes finale 
është pensionuar ikona dhe legjenda e basketbollit pejan, 
Valbona Bytyqi. 

Irma Konjusha, gjyqtarja e parë femër në Superkupë

Ndeshja mes Trepçës dhe Rahovecit më 10 dhjetor ishte e veçantë për Irma Konjushën. Kjo ishte hera e parë 
për të që gjykon në Superkupë të meshkujve, por është edhe hera e parë për një gjyqtare femër që gjykon në 
nivele të tilla të garave. Performaca e saj ishte e mirë, duke marrë nota pozitive për gjykimin e ndeshjes.

Trepça triumfoi mes spektaklit në Mitrovicë

Trepça ka triumfuar në Superkupën Mbarëkombëtare më 6 tetor. Kjo është hera e parë që mitrovicasit 
triumfojnë në këtë garë. ‘Xehetarët’ triumfuan në finalen kundër Tiranës me shifrat 52:92. Sfida finale u 
zhvillua në një atmosferë të jashtëzakonshme nga tifozët mitrovicas, që kishin përgatitur edhe një koreografi 
speciale me legjendat e historisë shqiptare, Skënderbeu, Adem Jashari dhe Isa Boletini. Takimin e ka përcjellë 
nga afër Sekretari Gjeneral i FIBA Botës, Andreas Zagklis.
MVP i finales është shpallur Erjon Kastrati, ndërkohë, trofeun e Kupës e ka dorëzuar Ilir Trebicka, Kryetar i 
Bordit Drejtues të Ligës Unike. 

Flamurtari fiton në Superkupën Mbarëkombëtare

Flamurtari i Vlorës më 27 tetor ka triumfuar në Superkupën Mbarëkombëtare të femrave. Vashat nga Vlora në 
finale mundën Bashkimin me rezultat 65:61. MVP e Superkupës Mbarëkombëtare është shpallur Tea Memushi 
e Flamurtarit. Kupën kapitenes ia dorëzoi Kryetari i Bordit Drejtues të Ligës Unike, Ilir Trebicka.
Kjo ishte hera e parë që kjo ngjarje u zhvillua në Kosovë, përkatësisht në Prizren. Në të garuan, Flamurtari i 
Vlorës, Bashkimi i Prizrenit, Penza e Pejës dhe Partizani i Tiranës.

Miratohen ndryshimet në Statutin e FBK-së

Më 1 tetor është mbajtur Kuvendi Statutar i Federatës së Basketbollit të Kosovës. Kryesorja për çka është 
thirrur ky Kuvend, janë miratuar Ndryshimet Statuare në FBK. Kryetari i FBK-së, Arben Fetahu ka treguar në 
hollësi të gjitha ndryshimet statuare që janë kërkuar të bëhen dhe delegatët unanimisht kanë votuar pro këtyre 
ndryshimeve. Në këtë Kuvend ishin të pranishëm 33 delegatë nga 40 sa janë gjithsej.

Licencohet Federata e Basketbollit

Në kuadër të licencimit të federatave sportive sipas udhëzimit të ri administrativ për licencimin e federatave, 
më 27 dhjetor, Ministri i Sportit, Hajrulla Çeku së bashku me zëvendësministren Daulina Osmani kanë pritur 
drejtuesit e Federatës së Basketbollit të Kosovës, Kryetarin Arben Fetahu dhe Sekretaren e Përgjithshme 
Elvira Dushku. Kësaj radhe, pas rekomandimit pozitiv të Komisionit për licencim në kuadër të Ministrisë së 
Sportit, ministri Çeku i ka nënshkruar dhe i ka dorëzuar zyrtarisht licencën për ushtrimin e veprimtarisë 
kryetarit të Federatës së Basketbollit, Arben Fetahu, kryetarit të Federatës së Volejbollit, Bahri Gjinovci dhe 
kryetarit të Federatës së Atletikës, Halil Sylejmani

Edhe një Evropian në Prishtinë

Federata e Basketbollit e Kosovës ka fituar edhe një organizim ndërkombëtar. Bordi i FIBA Evropës ka marrë 
vendim më 22 nëntor që FIBA Kampionati Evropian, Divizioni C për meshkuj U16 të mbahet në Prishtinë.
Kjo garë do të mbahet nga 15 deri më 23 korrik 2023 në kryeqytetin e Kosovës. Evropiani i Divizionit C këtë 
vit është mbajtur në Prizren, kurse Challenger për U16 ishte mbajtur në Prishtinë vitin e kaluar. 

Kosova me 5 kombëtare të reja në arenën ndërkombëtare

Gjatë verës së ardhshme, te meshkujt do të garojnë Kosova U20 në Divizionin B, Kosova U18 në Divizionin B 
dhe Kosova U16 në Divizion C. Ndërkohë te femrat, Kosova do të paraqitet me U20 në Divizionin B dhe me 
U18 në Divizionin C. Divizioni B i meshkujve për U20 do të organizohet në Shkup të Maqedonisë nga 7 deri 
më 16 korrik 2023. U18 i meshkujve mbahet në Matosinhos të Portugalisë nga 21 deri më 30 korrik 2023. 
U16 i Divizioni C do të organizohet në Prishtinë nga 15 deri më 23 korrik 2023. Ndërkohë, te femrat U20 i 
Divizioni B do të zhvillohet në Craiova të Rumanisë nga 28 korriku deri më 6 gusht 2023. Divizioni C i 
femrave U18 do të mbahet në Durrës të Shqipërisë nga 1 deri më 6 gusht 2023.

Trajneri i mirënjohur, Maurizio Cremonini ligjëroi para trajnerëve 
të Kosovës

Trajneri i mirënjohur, Maurizio Cremonini (më 24 nëntor) ka ligjëruar para trajnerëve kosovarë, sidomos atyre 
që ushtrojnë me gjeneratat e reja. Cremonini ka ligjëruar në kuadër të Klinikës, që është organizuar nga Shoqata 
e Trajnerëve të Basketbollit të Kosovës në bashkëpunim me Federatën e Basketbollit të Kosovës. Klinikën e ka 
hapur Sekretarja e Përgjithshme, Elvira Dushku. Cremonini i cili është pjesë e stafit të FIBA Evropës për 
Minibasketboll ka ligjëruar në dy pjesë: Pjesa e parë ishte Puna bashkëkohore në ‘easybasket’ me 8 dhe 9 
vjeçarët, duke demonstruar me fëmĳë se si të bëhet kjo dhe pjesa e dytë ishte Trajnimi bashkëkohor në 
Minibasketboll. 

Filloi Liga e Veteranëve

Më 21 nëntor ka filluar Liga e Veteranëve.  Kjo është hera e parë që po organizohet Liga e Veteranëve 
te meshkujt, ndërsa më pas do të vazhdohet edhe te femrat. Në këtë ligë po marrin pjesë gjashtë skuadra: 
Trepça, Vëllaznimi, Golden Eagle Ylli, Peja, Prishtina dhe Bashkimi. 
Hapjen e garave e ka bërë kryetari i Federatës së Basketbollit të Kosovës (FBK), Arben Fetahu. 

Ylli përfundon aventurën evropiane me një fitore

Kampioni i Kosovës, Golden Eagle Ylli për herë të parë 
mori pjesë në garat evropiane. Therandasit fillimisht ishin 
në kualifikimet e Basketball Champions League, ku pësuan 
nga Benfica, ndërsa më pas garuan në grupet e FIBA Europe 
Cup, ku ishin në grup me dy skuadrat gjermane, Bamberg dhe Niners, 
si dhe izraelitët e Hapoel-it. Ylli e përfundoi aventurën evropiane më 
një fitore në Bamberg të Gjermanisë, si dhe pesë humbje.

Prishtina me një fitore e tri humbje në ENBL

Sigal Prishtina për herë të parë po garon në Ligën ENBL. 
Bardhekaltrit deri më tani kanë zhvilluar katër ndeshje, 
ku kanë pësuar tri humbje, ndërsa kanë një fitore. 
Kryeqytetasit fituan ndaj Zielona Goras, kurse humbën nga 
Budivelnyk, BC Kalev/Cramo dhe Polski Cukier Start Lublin

Aktivitetet e FBK-së

Federata e Basketbollit e Kosovës, fituese e projektit në Erasmus +
Vendim i Bordit Drejtues: Pezullohet Liga Unike te meshkujt
Fetahu dhe Braha pjesëmarrës në Punëtorinë Rajonale "Integriteti në Sport"
Dushku me sukses i ka ndjek dy sesionet e para të programit MESGO
Trajnerët e Kosovës në Klinikën e FIBA Get Together U14
Trajnerët e Kosovës marrin trajnime në Turqi
Vlora Braha, mori pjesë në Punëtorinë e parë për SPOC Personat të 
organizuar nga FIBA
Grupi i tretë i trajnerëve përfundoi Kursin e Nivelit 1 FIBA/WABC
Debutimi perfekt i Astera Tuhinës
Stafi i FBK-së me sukses përfundon Kursin për Administratorë të Sportit
Artina Hasani diplomon në Kursin ASMC 3

Në Gjakovë bëhet thirrje kundër dhunës ndaj gruas!
Grumbullimi i radhës për U14
Dhurata për fëmĳët e SOS Fshatrave e Fëmĳëve

Grumbullohen basketbollistët/et me potencial për të ardhmen

FBK i bashkohet kampanjës “Vrapo Babadimër”

FALEMINDERIT


